
Abstrak 

 

Kajian dilakukan untuk menyelidik kesan rawatan haba terhadap mikrostruktur, kekerasan dan 

haus omboh aloi aluminium dan juga bertujuan meningkatkan sifat kekerasan dan ketahanan 

haus bagi omboh aloi aluminium melalui kaedah perawatan haba. Bahan ujikaji terdiri daripada 

omboh aloi aluminium yang dihasilkan oleh sebuah syarikat pengeluar omboh dan digunakan 

oleh enjin empat lejang “Motosikal Nasional”. Unsur – unsur aloian seperti Al, Si, Cu, Mg, Ni 

dan Fe dikesan pada sampel asal dengan 8% kandungan silika. Rawatan larutan dilakukan 

pada suhu 500⁰C selama 5 jam dan dilindap kejut di dalam air pada suhu bilik. Rawatan 

penuaan dilakukan pada suhu 130⁰C, 170⁰C dan 210⁰C untuk tempoh 1 hingga 6 jam bagi 

pemerhatian kesan penuaan ke atas sifat mekanikal dan mikrostruktur. Analisis mikrostruktur 

dijalankan dengan menggunakan mikroskop optik dilengkapi dengan kamera digital dan 

Mikroskop Elektron Imbasan (SEM). Pengukuran kekerasan dijalankan dengan menggunakan 

penguji mikrokekerasan Vickers. Ujian gelongsor kering telah dijalankan dengan menggunakan 

kaedah ujikaji pin di atas cakera. Kehilangan isipadu, kadar haus dan pekali haus di nilai 

melalui kaedah tanpa pelinciran dengan pemberat 10 N, kelajuan gelongsor 1.0 m/s, dan jarak 

gelongsoran 0.1, 0.25, 0.5, 1 dan 2 km. Keputusan menunjukkan, selepas rawatan haba 

lengkap, mikrostruktur didapati mempunyai mendakan lebih keras seperti Al6Cu3Ni, β (Al5FeSi) 

dan Mg2Si. Di dapati struktur zarah silika berbentuk plat asikular (bentuk bulat). Keputusan 

mikrokekerasan pada sampel penuaan 130⁰C menunjukkan kenaikan di antara 12.67% hingga 

34% berbanding dengan sampel asal. Sementara itu, mikrokekerasan untuk sampel penuaan 

170⁰C menunjukkan peningkatan dari 28.06% hingga 46% dan sampel penuaan 210⁰C turut 

menunjukkan peningkatan di antara 25.29% hingga 44.36%. Ujian haus untuk sampel penuaan 

menunjukkan penurunan kadar haus diantara 14.01% hingga 56.63% apabila dibandingkan 

dengan sampel asal. Selain itu, nilai pekali haus untuk sampel yang ditua turut menurun di 

antara 3.09% hingga 42.15% daripada sampel asal. Keputusan daripada pemerhatian 

menunjukkan sampel penuaan pada 170⁰C bagi tempoh penuaan 2 jam telah meningkatkan 

sifat kekerasan dan ketahanan haus pada omboh aloi aluminium. 

